
3. Circé (leabhar 10)
Tar éis dóibh éalú ón gCioclóp agus ó stoirmeacha Phoisíodóin, tharla
d’Odaiséas agus dá chriú a bheith amach ó chósta Oileán Aeia. Is ansin a
chastar an chailleach Circé orthu, agus í ina cónaí i dteachín beag i lár coille,
agus tugann sí cuireadh dóibh béile a roinnt léi. Níl goile ar bith ag Odaiséas
ach alpann a chairde siar an díol rí d’fhéasta a chuirtear os a gcomhair. Nuair
atá an béile ite acu, seasann Circé suas óna cathaoir ag ceann an bhoird agus
baineann úsáid as draíocht sheanda chun muca a dhéanamh astu!
Tagann teachtaire na nDéithe, Heirméas, i láthair Odaiséis ansin, agus tugann
luibh le hithe dó a ligfidh dó geis na caillí a chomhrac. I ndiaidh d’Odaiséas an
luibh a ithe, faigheann sé an ceann is fearr ar Chircé agus cuireann iallach
uirthi cruth daonna a chur ar a chairde arís. Éiríonn Odaiséas agus Circé
cairdiúil ansin, agus fanann sé agus a chriú ina comhluadar ar Aeia ar feadh
bliana. Cuireann fir Odaiséis ina luí air sa deireadh go bhfuil sé in am leanúint
lena dturas abhaile chuig Iotaca. Insíonn Circé d‘Odaiséas nach bhfuil ach
bealach amháin chun an bealach abhaile a aimsiú, sin taisteal chuig Tír na
Marbh agus spiorad Tirisias a aimsiú, ar fáidh dall é, a inseoidh dó an chaoi le
dul abhaile.

4. An Domhan Thíos (Leabhar 11)
Cuireann Odaiséas agus a chriú tús lena dturas contúirteach chuig an domhan thíos. Agus iad ar a
gcamchuairt, ní mór dóibh dul i ngleic leis na hollphéisteanna mara, Sciolla agus Cairíbdis, na
Síréanaí agus tuilleadh guaiseanna nach iad.
Ar deireadh, baineann siad Abhann na nAigéan amach, i dtír na gCioméarach. Cuireann Odaiséas tús
le deasghnáth a mhúin an chailleach Circé dó. Déanann sé trinse a thochailt, agus doirteann
isteach ofrálacha meala, bainne agus fíona. Déanann sé íobairtí deasghnácha ansin de reithe agus
caora ansin, agus a bhfuil á húsáid chun spioraid na marbh a mhealladh.
Ní fada ina dhiaidh sin a dtagann Tirisias, fáidh dall na Téibhe, i láthair agus insíonn sé dóibh go
bhfuil Poisíodón ag baint amach díoltas ar Odaiséas agus ar a chriú as a mhac, Polaiféamas, a
dhalladh. Déanann sé tairngreacht freisin maidir lena bhfuil i ndán d’Odaiséas, go bhfillfidh sé ar
a bhaile dúchais in Iotaca, agus go n-athaontófar é féin agus a bhean chéile, Péinealaipé, sula
ndéanann sé turas chuig tír i bhfad i gcéin chun Poisíodón a shuaimhniú. Imíonn Tirisias as amharc
ansin gan focal eile a rá. Castar anamacha a chairde a maraíodh i gcogadh na Traoi air freisin, na
laochra Aichill agus Aiacs. Labhraíonn siad leis go gonta sula n-imíonn siadsan as amharc chomh
maith.
Agus gach a bhí uaidh faighte aige, cuireann Odaiséas tús lena thuras ar ais go hIotaca, agus é
cúramach gan imeacht ró-fhada óna chúrsa.

Scéal eachtraíochta agus grá is ea an Odaisé ina n-insítear dúinn
faoi laoch na Gréige, Odaiséas, agus faoina thuras abhaile ón
gcogaíocht a thóg deich mbliana. Leanann an scéal seo an Íliad, ar
scéal faoi Chogadh na Traoi é agus ina bhfuil ról lárnach ag laoch
clúiteach eile de chuid na Sean-Ghréige, Aichill. Tá déithe agus
bandéithe na Sean-Ghréige sa dá scéal freisin. Scríobhadh an Íliad
agus an Odaisé ó thús mar dhánta an-an-fhada san ochtú céad roimh
Chríost, beagnach 3,000 bliain ó shin.  Roinntear an dá dhán ina
bhfiche ceathair cuid a dtugtar ‘leabhair’ orthu (rud a d’fhéadfadh
mearbhall a chur ar dhuine!), agus ceaptar gur file darbh ainm
Hóiméar a scríobh iad.

Is é an reacaire a chuireann síos ar chuid de na heachtraí san
Odaisé, ach Odaiséas féin a chuireann síos ar chuid mhaith acu agus é
ina aoi ag cúirt Alcinos, rialóir na bhFéiceach. Seo roinnt de na
heachtraí a tharla d’Odaiséas.

6. Bréagriocht, dúnmharú & teacht le chéile (Leabhair 19 go 22)
Agus súil aige bualadh le hOdaiséas trí chaolseans, siúlann Teileameachas ó thaobh amháin den
oileán go dtí an taobh eile.  Castar an t-aoire, Eomaes, air agus tugann sé sin cuireadh dó seal a
chaitheamh in éineacht leis féin agus a chara nua. A luaithe is a fhaigheann sé deis a bheith ina
aonar lena mhac, ligeann Odaiséas a aithne le Teileameachas, agus tagann ríméad air sin ar
fheiceáil a athair dó. Caitheann siad an oíche ag comhrá, agus tosaíonn siad ag pleanáil seift chun
díoltas a bhaint amach ar na suirígh.
An lá dár gcionn, agus é i mbréagriocht bacaigh i gcónaí, éalaíonn Odaiséas isteach sa chaisleán.
Éiríonn leis na suirígh a mhealladh, agus a thabhairt ar a thaobh, agus tugann siad cuireadh dó
deoch a ól leis. Déanann Péinealaipé, nach bhfuil a fhios aici fós go bhfuil Odaiséas ar ais, an
cinneadh an cheist a réiteach ar deireadh cé acu a phósfaidh sí trí chomórtas a eagrú. Insíonn sí
dóibh go bpósfaidh sí cé acu fear atá in ann sreangán a chur ar bhogha a fir chéile agus
saighead a scaoileadh trí líne de dhá thua déag.  Baineann na suirígh triail as, ina gceann agus
ina gceann, ach teipeann orthu sreangán a chur ar an mbogha. Is é Odaiséas an duine deireanach,
agus é faoi bhréagriocht i gcónaí. Éiríonn leis an sreangán a chur ar an mbogha go héasca agus
scaoileann an chéad saighead trí gach ceann den dá thua déag.
Go tobann, díríonn Odaiséas an bogha i dtreo na suiríoch, agus scaoileann duine acu trína
mhuinéal. Nochtann sé féin ansin mar Odaiséas, mac le Laertéas agus Tiarna Iotaca! Déanann
Odaiséas agus Teileameachas sléacht ar na suirígh ansin, ceann i ndiaidh a chéile. Tagann
Odaiséas agus Péinealaipé ar ais le chéile arís tar éis an áir, agus tá féasta acu triúr,
Teileameachas san áireamh, mar cheiliúradh ar athaontú an teaghlaigh agus ar bhás na suiríoch.
Tá Odaiséas sa bhaile ar deireadh thiar! 

5. Filleadh, bréagriocht & dúnmharú
(Leabhair 19 go 22)

I ndiaidh do go leor eachtraí eile tarlú dó,
baineann Odaiséas an baile amach sa
deireadh, oileán Iotaca. Éalaíonn sé isteach
ar an oileán gan fhios agus é gléasta mar
fhear déirce, mar go bhfuil fir ina gcónaí
ina chaisleán atá ag suirí lena bhean chéile,
Péinealaipé, agus súil acu í a phósadh. Agus é
ag déanamh a bhealach timpeall an oileáin,
castar aoire cineálta ar Odaiséas darbh
ainm Eomaes, agus cuireann sé sin fáilte
roimhe fanacht leis ina bhothán.
Tráthnóna amháin, bhí prionsa Iotaca,
Teileameachas, ar mac le hOdaiséas é, ag
fámaireacht ar an oileán. Tá taibhrimh á
ndéanamh dó le tamall anuas gur gairid go
bhfillfidh a athair ó Chogadh na Traoi, agus
go maróidh sé na meatacháin atá ag seiftiú
seilbh a ghlacadh ar ríchathaoir Iotaca. 

1. An Cioclóp (Leabhar  9)
Tá Odaiséas agus a chriú ag seoladh leo ar an bhfarraige go dtí go mbaineann
siad tír na Cioclóipí amach, ar cine fathach aonsúileach iad. Agus iad sa tóir
ar chaora, tháinig siad trí thimpiste ar bhéal uaimhe. Agus é á ghríosadh ag an
gcuid eile dá bhuíon, téann Odaiséas isteach, agus céard atá roimhe ach uaimh
lán le cáis, bainne agus gabhair. Tá imní ar an gcriú go dtiocfaidh an té ar
leis an uaimh ar ais, agus molann siad d’Odaiséas glac bia a chrochadh leis
agus brostú amach as go beo. Ach déanann Odaiséas an iomarca moille, agus
filleann fear an tí! Is é an cioclóp Polaiféamas atá ann, mac Phoisíodón (dia
na mara)! Ligeann Polaiféamas air féin go bhfuil sé sásta bualadh le
hOdaiséas agus a chairde, agus fearann sé fáilte rompu, mar dhea, ach is
gearr go dtagann ocras air, agus alpann siar beirt de chriú Odaiséis.
Coinníonn sé an chuid eile acu ina bpríosúnaigh ina uaimh agus rún aige iad a
bheith aige dá lón an lá dar gcionn. 

2. An Cioclóp (Leabhar 9)
Tá an t-ádh ar chairde Odaiséis go bhfuil sé thar a bheith meabhrach, agus
tagann sé ar sheift a ligfidh dóibh éalú. An mhaidin dar gcionn, agus
Polaiféamas imithe i mbun dualgas feirmeoireachta, tagann Odaiséas ar
steafóg adhmaid san uaimh, agus déanann sé é a théamh ar an tine. 
Nuair a fhilleann Polaiféamas, imríonn Odaiséas cleas air agus éiríonn
Polaiféamas ólta sula mbíonn deis aige an chuid eile de chriú Odaiséis a ithe. Tá
Polaiféamas ar a chompord tar éis roinnt mhaith fíona a ól, agus iarrann sé a
ainm ar Odaiséas. Mar chuid dá sheift, insíonn Odaiséas dó gur “Neamhdhuine” a
ainm. Go gairid ina dhiaidh sin, titeann Polaiféamas ina chodladh. Éalaíonn
Odaiséas agus a chairde ar Pholaiféamas agus sánn siad an steafóg dheargthe
isteach ina aonsúil. Dúisíonn Polaiféamas de gheit, agus nuair a bhéiceann sé ar
na comharsana, “Tá Neamhdhuine á mo Mharú!”, ceapann siad nach bhfuil rud ar
bith as alt! Éalaíonn na fir atá fágtha as an uaimh ansin.  Nuair atá siad ar ais
ar a long go sábháilte, déanann Odaiséas scigmhagadh faoi Pholaiféamas agus
béiceann amach a ainm féin, ar beart éigríonna é. Agus Odaiséas agus a chriú
ag crochadh na seolta agus ag imeacht chun farraige, abraíonn Polaiféamas
paidir dá athair, Poisíodón, agus iarrann air díoltas a bhaint amach orthu siúd
a d’fhág ina dhall é.

Cé hé Odaiséas ar aon nós?

